
Kako da podučiš ljude

Poznato je da uspješan učitelj čovjek koji je smiren, koji ima jake argumente, i koristi iskrene riječi koje idu iz srca u srce. 
Poslanik, sallallahu alejhi ve sellem, je bio najbolji učitelj, i zato je rekao: „Ja sam na stepenu vašeg oca, ja vas podučavam.“

Jedan od primjera kako je Poslanik, sallallahu alejhi ve sellem, podučavao jeste predaja od Enesa b. Malika koji kaže: „Sjedili smo u džamiji, pa je ušao neki beduin i počeo mokriti. Kada su to vidjeli ashabi kazali su: ’Stani! Stani!’“, a drugoj predaji stoji: „Pa su ga ljudi pokušali od toga odvratiti, a Poslanik im je kazao: ’Ne prekidajte ga.’“, jer će mu to naštetiti. Oni su ga pustili dok nije završio. Zatim ga je Poslanik, sallallahu alejhi ve sellem, dozvao i kazao mu: „Džamije su Allahove kuće, ne priliči da se u njima vrši nužda i da se prljaju. Džamije su za spominjanje Allaha, namaz i učenje Kurana.“

Od Muavije b. Hakema Es-Sulemija se prenosi da je kazao: „Dok sam klanjao sa Allahovim Poslanikom, sallallahu alejhi ve sellem, neko je kihnuo pa sam rekao: ’Jerhamukellah – Neka ti se Allah smiluje.’ Svijet me je oštro pogledao, pa sam rekao: ’Propao sam, zbog čega gledate u mene?’ Oni su počeli udarati rukama po svojim butinama. Kada sam vidio da me ućutkuju, ušutio sam. Kada je Allahov Poslanik, sallallahu alejhi ve sellem, klanjao, nisam vidio učitelja boljeg u podučavanju. Tako mi Allaha, nije me ljutito pogledao, niti me je udario, niti uvrijedio, nego je rekao: ’U namazu nije dozvoljeno ništa od ljudskog govora. On je sastavljen od slavljenja i veličanja Allaha i učenje Kur'ana.’“

Poslanik bi nekada koristio dijalog služeći se razumskim argumentima kada bi htio da uvjeri nekoga u nešto ili da ga poduči. Tako se od Ebu Umame prenosi: „Došao je jedan mladić Vjerovjesniku, sallallahu alejhi ve sellem, i rekao mu: ’Allahov Poslaniče, dopusti mi da učinim blud.’ 
Narod se okupio oko njega, negodujući, kritikujući ga. Poslanik, sallallahu alejhi ve sellem, je rekao: ’Približite ga.’

Kada je došao blizu, rekao mu je: ’Sjedi.’ 
On je sjeo, a onda ga je Poslanik, sallallahu alejhi ve sellem, upitao: ’Da li bi volio da neko učini blud sa tvojom majkom?’ 
Rekao je: ’Ne, tako mi Allaha, Allahov Poslaniče.’ 
Vjerovjesnik, sallallahu alejhi ve sellem, mu je rekao: ’Ni drugi ne vole da se to učini njihovim majkama!’ 
Zatim ga je upitao: ’Da li bi volio da to neko učini sa tvojoj ćerkom?’ 
Odgovorio je: ’Ne, tako mi Allaha, Allahov Poslaniče.’ 
Rekao je: ’Ni drugi ne vole da se to desi njihovim ćerkama.’ 
Ponovo je upitao: ’Da li bi volio da se to desi tvojoj sestri?’ 
Mladić je odgovorio: ’Ne, tako mi Allaha, Allahov Poslaniče.’ 
Rekao je: ’Ni drugi ne vole da se to desi njihovim sestrama.’ 
Upitao je: ’Da li bi volio da se to dogodi tvojoj tetki po ocu?’ 
Odgovorio je: ’Ne, tako mi Allaha, Allahov Poslaniče.’

’Ni drugi ne vole da se to dogodi njihovim tetkama po ocu!’ 
Upitao ga je: ’Da li bi volio da se to dogodi tvojoj tetki po majci?’ 
Odgovorio je: ’Ne, tako mi Allaha, Allahov Poslaniče.’ 
Poslanik, sallallahu alejhi ve sellem, je rekao: ’Ni drugi ne vole da se to dogodi njihovim tetkama po majci.’ 
Tada je stavio svoju ruku na njega i proučio: ’Allahu moj, oprosti mu grijehe, očisti mu srce i sačuvaj njegovo stidno mjesto.’ 
Nakon toga ovaj mladić se nije na to više osvrtao.“

